
Tan u tzꞌiib tiꞌijooꞌ boon a püyaꞌanooꞌ u men a Dioso.
1 Inene, aj Judasen. Walac in betic u meyaj a Jesucristojo. Inen u yitzꞌin 

aj Jacobo. Tan in tzꞌiibtic a carta adaꞌ teꞌex booneꞌex a püyaꞌaneꞌex u 
men a Dioso. Yajtzileꞌex u men a Tattzili, leꞌec a Dioso. U men tiꞌijeꞌex a 
Jesucristo incheꞌexe, cününaꞌaneꞌex. a 2 In cꞌati cuchi caꞌ chꞌaꞌbüqueꞌex a 
wotzilil ti mas yaab. In cꞌati ilic ti mas jetzꞌaꞌaneꞌex cuchi a wool. In cꞌati 
ilic cuchi caꞌ tzꞌabüc teꞌex caꞌ a mas yacunteꞌex tulacal.

Leꞌecooꞌ a walacooꞌ u caꞌansaj etel tus.
3 Pues teꞌi. Hermanojeꞌex, biqꞌuin adoꞌo, in cꞌatiintaj cuchi in tzꞌiibte 

teꞌex biqui ti saꞌalboꞌon. Cꞌuꞌ betiqui, yanaji in tzꞌiib yocꞌol ulaacꞌ baꞌal. 
Tan in wadic teꞌex. Maꞌ a chaꞌiqueꞌex u jelbel a jaja, leꞌec a jumpul tzꞌabi 
tiꞌijooꞌ tulacalooꞌ a hermano caꞌ u tzꞌoquesooꞌ. b 4 Yan u tzꞌajooꞌ u bajil jabix 
hermanojooꞌo. Ocooꞌ tiqui yaam. Alaꞌooꞌo, maꞌ tiꞌijooꞌ Diosi. Leꞌec u quiꞌil 
a Dios a tzꞌabi toꞌono, tanooꞌ u jelic tiꞌi caꞌ paatacooꞌ u beteꞌ a cꞌas a jabix u 
cꞌatooꞌo. Inoꞌono, tiꞌijoꞌon a jun tuul iliqui, leꞌec a Noochtzil a Jesucristojo. 
Alaꞌooꞌo, tanooꞌ u culpachtic alaꞌaji. Ac aalbi boonooꞌ u sipꞌil. c

5 Pues teꞌi. Caꞌax a weeleꞌex tun, in cꞌati cuchi in cꞌajes teꞌex cꞌuꞌ u betaj 
a Dios etelooꞌ aj Israele. Leꞌec ti caꞌ u jocꞌsajooꞌ aj Israel cuenta Egiptojo, u 
saꞌaltajooꞌ. Pachili, leꞌec a Dioso, u jobsajooꞌ boon tuul aj Israel a maꞌ taꞌachooꞌ 
u tzꞌocsic u tꞌan. Bel ilic u caꞌa tzꞌabülooꞌ ichil u sipꞌil a tanooꞌ u tus teꞌexe. d

6 Pues teꞌi. Uxtun u yaj xaꞌnum a Dios ti caꞌana. U pꞌütajooꞌ cꞌuꞌ a tzꞌabi 
tiꞌijooꞌ caꞌ u betooꞌ u men a Dioso, tiꞌi caꞌ xicooꞌ u betooꞌ cꞌuꞌ u cꞌatooꞌo. 
Cꞌülbooꞌ u men Dios etel jabix cadena a maꞌ yan qꞌuin u jobol a queꞌen 
tac yalam ichil a acꞌüꞌü. Teꞌi u cuntalooꞌ asto u cꞌochol u qꞌuinil u tzꞌabül 

a sipꞌili. Uchul u caꞌa a sabeensil u yajil ti a qꞌuin abeꞌe. Bel ilic u caꞌa 
tzꞌabülooꞌ ichil u sipꞌil a tanooꞌ u tus teꞌexe. e

7 Pues teꞌi. Uxtun a cristiano ichil a caj Sodoma a caj Gomorra etel boon 
a caj a nützaꞌan tu tzeele. Maꞌax alaꞌooꞌo, maꞌ yan u sudaquilooꞌ etel cꞌuꞌ u 
betajooꞌ etel ix chꞌup wa etel winic. Chen u betajooꞌ cꞌuꞌ a quiꞌooꞌ tu wich 
a maꞌ quiꞌ cuchi u betabül etelooꞌ ix chꞌup wa etel winic. Leꞌec ti tzꞌabooꞌ 
ichil u sipꞌili, abeꞌe, u pꞌis toꞌon ti leꞌec a yan u sipꞌili, belooꞌ u caꞌa ichil 
a cꞌaacꞌ a maꞌ yan qꞌuin u jobolo. Bel ilic u caꞌa tzꞌabülooꞌ ichil u sipꞌil a 
tanooꞌ u tus teꞌexe. f

8 Pues teꞌi. Jabix ilic a tꞌan adaꞌ a jobi to in wadiqui, baaloꞌ ilicooꞌ u sipꞌil 
a winic a ocooꞌ tiqui yaam jabix hermanojooꞌo. Tanooꞌ u cꞌascuntic u bajil 
etelooꞌ u tucul. Maꞌ cꞌochaꞌanooꞌ tu wich a nooch u wichil u meyaja. Walac 
u maclantꞌanticooꞌ a noochooꞌ u wichil u meyaja. g 9 Maꞌax leꞌec aj Miguele, 
leꞌec u noochilooꞌ u yaj xaꞌnum a Dios ti caꞌana, maꞌ tu betic ti baaloꞌ. Leꞌec 
ti tan u tꞌan etel a quisin yocꞌol u büqꞌuel aj Moisese, maꞌ u cꞌatiintaj a pꞌaꞌas 
aj Miguele. —‍Leꞌec a Noochtzili, bel u cu tzeꞌecteech,‍— cu tꞌan tiꞌi. h 10 Cꞌuꞌ 
betiqui, a winicooꞌ abeꞌ a ocooꞌ tiqui yaam jabix hermanojooꞌo, walacooꞌ 
u maclantꞌantic a cꞌuꞌ a maꞌ taꞌachooꞌ u chꞌaꞌic u tojil. Yan cꞌuꞌ u bel tiꞌijooꞌ 
ti yanooꞌ, jabix ilic xan yan cꞌuꞌ u bel tiꞌijooꞌ a baalcheꞌ ti yanooꞌ. Etelooꞌ 
u jaqꞌuintic a jabix abeꞌe, tanooꞌ u cꞌascuntic u cuxtal. 11 Paꞌte tiꞌijooꞌo. 
Jabix u naꞌat aj Cain ti maꞌ u tzꞌocsaj a Dioso, baaloꞌ ilic u naꞌat alaꞌooꞌo. 
Top queꞌenooꞌ u yool u yeeꞌ a maꞌ quiꞌ jabix u betaj aj Balaam uchi yocꞌol 
naal. Leꞌecooꞌ alaꞌooꞌo, u tzꞌajooꞌ u bajil jabix hermanojooꞌo. Maꞌ yan cꞌuꞌ u 
tꞌanooꞌ tiꞌi u yanil a maca, jabix ilic u betaj aj Core uchiji, mentücü, belooꞌ u 
caꞌa ich cꞌasil jumpul. i 12 Leꞌec ti taneꞌex a comon janal u men yaj a wuꞌyeꞌex 
a bajili, yan jabix cuchi a bonol tuwich a nocꞌo, u men queꞌenooꞌ alaꞌooꞌ ta 
yaameꞌexe. Maꞌ yanooꞌ u tzic ti tanooꞌ u janal ta yaameꞌex. Alaꞌooꞌo, maꞌax 
cꞌuꞌ aj beelooꞌ jabixooꞌ a muyal a maꞌ taꞌach u cꞌaxül u jaꞌil a chen tan u 
bensabül u men icꞌ. Alaꞌooꞌo, maꞌax cꞌuꞌ aj beelooꞌ jabixooꞌ a cheꞌ a maꞌ 
yan u wich ti cꞌochi u qꞌuinil u yuxbul. Tiquin tu jajil. Jotzꞌbi tac tu can. j 
13 Jabix ilic a cꞌas a walac u pꞌaatül chiꞌ jaꞌ u men u tzꞌiiquil a jaꞌa, baaloꞌ ilic 
ti walac u pꞌaatül cꞌuꞌ a walacooꞌ u betic alaꞌooꞌ a maꞌ yanooꞌ u sudaquili. 
Alaꞌooꞌo, jabix ilic a xülab a tan u manül a maꞌ quiꞌ ti u tojquintic u benil a 
maca. Queꞌenooꞌ u cuuchil jumpul tac yalam ichil a acꞌüꞌü. k

14 Pues teꞌi. Leꞌec aj Enoco, u seis tuul tu pach aj Adan. U yadaj ilic cꞌuꞌ 
a watac yocꞌolooꞌ a winic jabix abeꞌ a ocooꞌ tiqui yaam jabixooꞌ hermano. 
—‍Uꞌyeꞌex. Watac to a Noochtzil etel u yaabil a queꞌen ti caꞌana. l 15 Bel 

u cu tzꞌaꞌooꞌ ichil u sipꞌil tulacalooꞌ. Bel u cu tzꞌaꞌooꞌ ichil u sipꞌil a maꞌ 
yan a Dios tu yoolooꞌo. Cꞌas u betajooꞌ tu taan a Dioso. Top cꞌas a tꞌan u 
yadajooꞌ yocꞌol a Dioso. Yanooꞌ u sipꞌil,‍— cu tꞌan aj Enoc uchi. m

16 Pues teꞌi. Leꞌecooꞌ a winic abeꞌe, walacooꞌ u yadic a cꞌas tu pach u 
yetꞌoco. Maꞌax cꞌuꞌ a cꞌochaꞌanooꞌ tu xiquini. Jadiꞌ a quiꞌooꞌ tu wichi, jadiꞌ 
a walacooꞌ u betiqui. Top walacooꞌ u yadic u patalil. Chen pachooꞌ u yool 
walacooꞌ u yadic u quiꞌil a mac yocꞌol caꞌ yanac jabix u cꞌatooꞌ. n

Tan u caꞌansicooꞌ a hermano aj Judasa.
17 Pues teꞌi. Hermanojeꞌex cꞌaac teꞌex cꞌuꞌ u yadajooꞌ u yaj xaꞌnum 

ti Noochil a Jesucristo biqꞌuin adoꞌo. 18 —‍Leꞌec ti nützꞌünac u jobol a 
yocꞌolcaba, yantalooꞌ u caꞌa a belooꞌ u caꞌa ti pꞌaꞌasa. Jadiꞌ a quiꞌooꞌ tu 
wichi, jadiꞌ a belooꞌ u cu beteꞌ,‍— cu tꞌanooꞌ u yaj xaꞌnum a Jesucristo teꞌex 
biqꞌuin adoꞌo. 19 Leꞌecooꞌ a winic abeꞌ a ocooꞌ ta yaameꞌexe, leꞌec walacooꞌ u 
jocꞌsic a hermano tu bajili. Maꞌ yan u Püsücꞌal a Dios ichilooꞌ u püsücꞌala. o

20 Pues teꞌi. Hermanojeꞌex, maꞌ a betiqueꞌex jabix alaꞌooꞌo. Tiꞌi caꞌ chichaqueꞌex 
a wool ti mas yaab, tzꞌocseꞌex u tꞌan a Dios ti mas yaab. Uchuqueꞌex a tꞌan etel 
Dios etel u mucꞌ a walac u tzꞌeec u Püsücꞌala. p 21 Cününteꞌex a bajil ti quiꞌ tiꞌi 
caꞌ culaqueꞌex ti chicaꞌan ti yajtzileꞌex u men a Dioso. Paacꞌteꞌex u qꞌuinil u 
chꞌaꞌbül ti wotzilil u men ti Noochil a Jesucristo leꞌec caꞌ tzꞌabüc toꞌon a cuxtal 
a maꞌ yan qꞌuin u jobolo. 22 Emesooꞌ u yool u cꞌümooꞌ a jaj a caꞌ pꞌeelooꞌ u yool 
u tuculu. 23 Yana, saꞌalteꞌexooꞌ jabix cuchi taneꞌex a jan jocꞌsicooꞌ ichil a cꞌaacꞌa. 
Yana, chꞌaꞌeꞌexooꞌ u yotzilil alaꞌooꞌo. Cününteꞌex a bajil ti taneꞌex a betic abeꞌe. 
Motzaqueꞌex tiꞌi a cꞌas a tanooꞌ u betiqui, jabix cuchi a nocꞌ a top bonolo. q

Tan u yadic u quiꞌil a Dios aj Judasa.
24 Pues teꞌi. Leꞌec a Dioso, patal u cününtoꞌon tiꞌi maꞌ ti jocꞌol tu cꞌüꞌ. 

Patal ilic u tojquintoꞌon jumpul tiꞌi caꞌ u bensoꞌon ti top quiꞌ ti wool ti 
caꞌan tuba queꞌen. r 25 Jadiꞌ alaꞌi a Dioso. Top patal alaꞌaji. Ti waj Saꞌalil a 
Tattzil abeꞌe, u men u tücaaꞌtaj ti Noochil a Jesucristo tiꞌi caꞌ quimic tiqui 
wocꞌlal. Tan cuchi u yaalbül u quiꞌil a Dioso. Top noxiꞌ Rey alaꞌaji. Yaab 
u mucꞌ u yanil. Top nooch u yanil. Tan cuchi u yaalbül tulacal abeꞌ asto 
uchi y tac leeb y asto ti maꞌ yan qꞌuin u jobol. Waꞌyeꞌ jobi in tꞌan. s 

